A FRADE MEU
de Maria Giovanna Carboni

In un angulu de sa mente
una ferida ispinosa;

t'est mancada s’isperantzia
de s’incras e su presente.

Eterna e dolorosa
sa tua arregurdantzia:
una gana repente
de ti ‘attire un’orrosa.

E in sa luntanantzia
intenne su caente

de s’istrinta caritziosa

a s’anima e sa sustantzia.

Is alas pigat su dolu
e girat a furriette
e arribat su contzolu.

Che pipiu in su presepe
t'anninno in su brassolu.
Auguri! est Santu Giuseppe.

Custa puru est una poesia po una pena chi non passat, po “una ferida ispinosa”, narat su
poeta; e-i est s’arregodu de unu frade mortu. Su poeta iscriet cun foeddos chi ‘enint dae su
coro e paret su cantu un’attitu chi nn’ischidat un’ammentu semper dolorosu. Est non est su
prantu suo ebbia ma su prantu antigu de un’umanidade afflitta.



